
МИНИСТЕРСТВО ЗА ПРАВДА 

Врз основа на член 296-а став 3 од Законот за општата управна постапка („Службен весник на Република 
Македонија“ број 38/05 и 110/08 година), министерот за правда донесе 

ПРАВИЛНИК  
ЗА СОДРЖИНАТА, НАЧИНОТ И ФОРМАТА НА ВОДЕЊЕ ЕВИДЕНЦИЈА ВО 

УПРАВНАТА СТАТИСТИКА КАКО И СОДРЖИНАТА НА ИЗВЕШТАИТЕ ОД 
УПРАВНАТА СТАТИСТИКА 

Член 1 

Со овој правилник се пропишува содржината, начинот и формата на водење евиденција на управната 
статистика, како и содржината на извештаите од управната статистика. 

Член 2 

Заради спроведување на Законот за општата управна постапка, органите на државната управа, други државни 
органи, надлежните второстепените органи, организации, установи и други правни лица на кои со закон им е 
доверено да вршат јавни овластувања кога решаваат во управни работи, како и општините, Градот Скопје и 
општините во градот Скопје, кога во вршењето на своите надлежности решаваат во управни работи за правата, 
обврските и правните интереси на правни и физички лица во согласност со закон, се придржуваат кон 
одредбите на овој правилник во водењето на постојана евиденција потребна за следење на спроведувањето на 
Законот за општата управна постапка и за следењето на запазување на роковите за решавање во првостепена и 
второстепена управна постапка. 

Член 3 

Органите од членот 2 на овој правилник водат уписници за предметите од првостепената и второстепената 
управна постапка. 

Уписниците за предметите од првостепената и второстепената постапка може да се водат во електронска форма 
или на отпечатен образец. 

Член 4 

Уписникот за предметите од првостепената управна постапка (Образец Уп I) кој е составен дел на овој 
правилник, ги содржи следните рубрики (колони): реден број; датум на приемот на барањето; подносител на 
барањето; кратка содржина на барањето; записник за дејствија во постапката (со број и датум), заклучок (со 
број и датум), а во потколоните на оваа колона се наведува дали заклучокот е за отфрлање на барањето, за 
прекинување или за запирање на постапката и за дозвола за извршување; одлука по барањето (со број и 
датум), а во потколоните на оваа колона се наведува дали барањето е усвоено, одбиено или е отфрлено; рок на 
решавање, а во потколоните на оваа колона се наведува дали решението на првостепениот орган е во 
пропишаниот рок или по истекот на рокот; поднесено барање по повод молчење на администрацијата (член 129-
а од Законот за општата управна постапка), а во потколоните на оваа колона се наведува дели е донесено или 
не е донесено решение по повод молчењето на првостепениот орган; датум на поднесување на жалба; работа на 
првостепениот орган по жалба, а во потколоните на оваа колона се наведува дали жалбата е недопуштена, 
ненавремена, изјавена од неовластено лице или првостепеното решение е заменето; датум на достава на 
жалбата до второстепениот орган или на барањето за молчење на администрацијата; одлука на второстепениот 
орган по жалба (со број и датум на одлуката), а во потколоните на оваа колона се наведува дали жалбата е 
уважена, делумно уважена, одбиена, отфрлена, мериторно решена или е запрена постапката; заведен управен 
спор, а во потколоните се наведува број и датум на тужбата, барани списи, доставени списи; (други акти на 
органот во врска со постапката во потколоните се наведува датум на барањето, датум на добивање од 
странката); одлука на Управниот суд по тужбата, а во потколоните на оваа колона се наведува дали тужбата е 
уважена, одбиена, отфрлена, мериторно одлучена или е запрена постапката; одлуката по пресуда која е 
донесена во рок според член 52 од Законот за управните спорови, а во потколоните се наведува дали одлуката 
е донесена во рок или по истекот на законскиот рок; барање за поведување на прекршочна постапка; 
организациона единица; барање за поведување на кривична постапка; разведување, а во потколоните на оваа 
колона се наведува датум и ознака; и забелешка. 



Член 5 

Уписникот за предметите од второстепената управна постапка (Образец Уп II) кој е составен дел на овој 
правилник, ги содржи следните рубрики (колони): реден број; датум на прием на жалбата; подносител на 
жалбата; првостепена постапка, а во потколоните на оваа колона се наведува називот на органот што постапува 
по жалбата, донесена одлука (со број и датум) или молчење на администрацијата; решавање на второстепениот 
орган по жалба, а во потколоните на оваа колона се наведува дали жалбата е усвоена, одбиена, отфрлена, 
мериторно одлучена или е запрена постапката по жалба; рок на донесување на одлуката по жалба, а во 
потколоните на оваа колона се наведува дали е решена во законскиот рок или по истекот на законскиот рок; 
заведен управен спор, а во потколоните се наведува број и датум на тужбата, барани списи, доставени списи; 
(други акти на органот во врска со постапката во потколоните се наведува датум на барањето, датум на 
добивање од странката); одлука на Управниот суд по тужбата, а во потколоните на оваа колона се наведува 
дали тужбата е уважена, одбиена, отфрлена, мериторно одлучена или е запрена постапката; одлуката по 
пресуда која е донесена во рок според член 52 од Законот за управните спорови, а во потколоните на оваа 
колона се наведува дали одлуката е донесена во рок или по истекот на законскиот рок; организациона единица; 
разведување, а во потколоните на оваа колона се наведува датум и ознака; и забелешка. 

Член 6 

Предметите од управната постапка, кои се заведуваат во соодветните уписници (Уп I или Уп II), не се 
заведуваат во деловодникот, додека во однос на заведувањето на предметите од управната постапка во другите 
помошни книги (регистар, доставна книга, попис на акти и друго) се применуваат прописите за канцелариското 
работење. 

Член 7 

Органите од членот 2 на овој правилник за податоците во уписниците за предметите од управната постапка 
составуваат извештај. Во извештајот покрај текстуалниот дел во кој се наведуваат податоците за решавањето на 
управните предмети го прикажуваат и движењето на предметите во првостепената и второстепената управна 
постапка. 

Член 8 

Органите од членот 2 од овој правилник што одлучуваат во управна постапка во прв степен изготвуваат 
Извештај (Образец Из 1), кој е составен дел на овој правилник, и кој ги содржи следните податоци:  
1) број на предмети, со подрубрики за: бројот на предмети примени во текот на извештајниот период, бројот на 
предмети пренесени од претходниот извештаен период и вкупниот број на предмети во органот (кој се добива 
како збир на претходните две подрубрики);  
2) број на решени предмети во првостепената постапка, со подрубрики за: предмети решени во законскиот рок 
и предмети решени по истекот на рокот;  
3) начин на решавање на барањето, а во подрубрики се наведува колку барања во првостепена постапка се 
усвоени, колку се одбиени, а колку се отфрлени;  
4) број на нерешени предмети со подрубрики за: бројот на нерешени предмети за кои рокот за решавање 
изминал и бројот на предмети за кои рокот за решавање тече;  
5) број на поднесени жалби против одлуките на првостепениот орган со подрубрики за: вкупниот број на 
поднесени жалби; бројот на уважени, делумно уважени, одбиени, отфрлени, мериторно решени, запрени 
постапи и нерешени жалби;  
6) број на поднесени барања по повод молчење на администрацијата (член 129-а од ЗОУП);  
7) број на заведени управни спорови;  
8) одлука на Управниот суд по тужбата, со подрубрики за: бројот на уважени, одбиени, отфрлени, мериторно 
одлучени тужби и бројот на тужби по кои е запрена постапката. 

Член 9 

Органите надлежни за решавање на предмети во управна постапка во втор степен изготвуваат Извештај 
(Образец Из 2), кој е составен дел на овој правилник, и кој кој ги содржи следните податоци:  
1) број на предмети со пополнување на подрубрики за: бројот на предмети примени во текот на извештајниот 
период, бројот на предмети пренесени од претходниот извештаен период и вкупниот број на предмети во 
органот (кој се добива како збир на претходните две подрубрики);  
2) број на решени жалби, со пополнување на подрубриките: колку жалби се решени во рок, а колку по истекот 
на законскиот рок;  
3) начин на решавање на жалбите со пополнување на подрубриките за: вкупниот број на поднесени жалби; 
бројот на уважени, делумно уважени, одбиени, отфрлени, мериторно решени, запрени постапки;  
4) број на нерешени жалби со пополнување на подрубриките за: бројот на нерешени жалби за кои рокот за 
решавање истекол и бројот на жалби за кои рокот за решавање тече;  
5) број на предмети по кои е заведен управен спор, за кој се пополнуваат подрубриките за: бројот на заведени 
управни спорови против првостепени одлуки, бројот на заведени управни спорови против второстепени одлуки 



и бројот на заведени управни спорови поради молчење на администрацијата;  
6) одлука на Управниот суд по тужбата, со пополнување на подрубриките за: бројот на уважени, одбиени, 
отфрлени, мериторно одлучени тужби и број на тужби по кои е запрена постапката. 

Член 10 

Извештаите од членот 7 од овој правилник се доставуваат на секои шест месеци до Министерството за правда во 
следните рокови: за периодот од 1 јануари до 30 јуни најдоцна до 31 јули во тековната година и за периодот од 
1 јули до 31 декември најдоцна до 31 јануари следната година. 

Член 11 

Водењето евиденција според членот 3 и составувањето на извештаи според членот 7 од овој правилник го вршат 
стручни службени лица во органите или организациите овластени за тоа, кои се лично одговорни за точноста на 
податоците во евиденцијата и навременото доставување на извештаите. 

Член 12 

Овој правилник влегува во сила осмиот ден од денот на објавувањето во „Службен весник на Република 
Македонија“ а ќе се применува од 01.01.2009 година. 

Бр. 01-7462-1 
 

22 декември 2008 година Министер за правда, 

Скопје Михајло Маневски, с.р. 

 


